
ятран ятлана. 
Лайӑха пуҫраи лӑпканӑ 

Паян эпир ҫынсем кӗнеке вулама пӑрахса пынӑ 
тапхӑрта пурӑнатпӑр та-ха, ҫавна пулах сӑвӑ-
сен пуххисене питех те сахал кӑларма пуҫ-
ларӗҫ. Сӑвӑҫсен йышӗ чаксах пырать, ҫырасса 
та вӗсем сахалтарах ҫырма тытӑнчӗҫ. Ку 
тӗлӗшпе Раҫҫей писателӗсен Союзӗн членӗ, 
чӑваш поээийӗн анинче тахҫанах вӑрлӑх "ака-
кан" Борис Борлен (Борис Леонтьевич Тихонов) 
ыттисенчен лайӑх енӗпе уйрӑлса тӑрать. Иртнӗ 
ҫул вӗҫӗнче тата кӑҫалхи хӗл пуҫламӑшӗнче 
харӑсах унӑн сӑввисен виҫӗ кӗнеки ҫапӑнса 
тухрӗ. Иккӗшне - "Вирлӗ-виртлӗ сӑвӑсем" тата 
"Паянхи пулам - курӑм" текенскерсене "Новое 
время" издательство калӑпласа кӑларнӑ. Ача-
сем валли ҫырнӑ "Хаваслӑ паллашу" сӑвӑсек 
пуххине Чӑваш кӗнеке издательстви хатӗрленӗ. 
Асӑннӑ кёнеке чӑнахах та ачасемшӗн паха пар
не: авторсӑр пуҫне О.Федоров редакторов 
О.Сергеева художник кӗнеке таса, илемлӗ, ка
пер пултар тесе нумай тӑрӑшнӑ. Издательство 
кӑсалах Борис Борленӑн "Хурҫӑ шанчӑклӑ ҫын-
сем" кӗнекине кӑларма палӑртнӑ. Унта пӗр по
эма, темнее легенда тата сӑвӑсем кӗреҫҫӗ. 

Хальхинче сӑмахӑмӑр пирӗн "Вирлё-виртлӗ 
сӑвӑсем" тата "Паянхи пулӑм-курӑм" кӗнекесем 
пирки пулӗ. Борис Леонтьевич, пурнӑҫ тути -
масине азанах тутанса курнӑ ҫын, тӗнче епле 
ҫаврӑннине, этемпе этем мӗнле ҫыхӑкура пул-
нине лайӑх пӗлет. Ҫурхи илемлӗ каҫсем те, 
каччӑпа хӗр хушшинчи пӗр вӗҫӗмсӗр юрату та, 
ҫухалнӑ телей те ӑна кӑсӑклантармаҫҫӗ. Унӑн 
лирики - гражданла лирика. Тёпрен илсен унӑн 
сӑввисем - литлевлӗ-сивлевлӗ, ҫав вӑхӑтрах 
сиплевлӗ сӑвӑсем. Кама тиркет-ха поэт, камӑн 
ӗҫне-пуҫне сивлет? Пуянлӑха хапсӑнса амӑш-
не те сутса яма хатӗр этеме пӗтӗм чун-чӗрипе 
кураймасть вӑл ("Пур пӗрех шалчи тулать"), ха-
пӑхсен хушшинчи туслӑх арканма пуҫлани унӑн 
ӑшне ҫунтармаллипех ҫунтарать ("Халӑхсем 
харкашнӑ вӑхӑтра"), иртсе пыракан пурнӑҫӑмӑр-
та ултав, суя, чунсӑрлӑх пуҫ ҫӗклени кӑмӑлне 
хуҫать, ҫавӑ пулӑмсене хирӗҫ хӑюллӑн кӗреш-
ме чӗнет ("Сутӑнмастӑп сурӑхла"). 

Ҫӗрме пуянпа чухӑн-чахӑн ҫын килӗштерме 
пултараймасть, непӗссӗрлӗх никӗсӗ ҫинче ци
вилизации аталантарма май ҫукки, массӑлла 
информа14И хатӗрӗсем ҫыннӑн намӑссӑрлӑхне, 
ясарлӑхне, пуҫсӑрлӑхне мухтава кӑларнин тис-
керле пӗлтерӗшӗ сӑвӑҫшӑн иккӗ ҫумне иккӗ хуш-
сан тӑваттӑ пулнӑ пекех паллӑ. Ҫавӑн пек пу-
лӑмсене поэзи меслечӗпе усӑ курса татӑклӑн 
сивлет Борис Борлен: 

"Этемлёх, чыслӑх манӑҫра, 
Пӗри пӗрне тытса ҫиетпӗр, 
Пӗр вичкӗн шухӑш ман пуҫра: 
Эпир ӑҫта пырса ҫитетпӗр? 

("Пасарган... масара"). 
Хӑйсен тивӗҫне маннӑ чиновниксемпе бюрократ-

сене, пайта курассишӗн хыпса ҫунакан тӳре-ша-
рана, йыт.ҫӳппине ылтӑн чӑмакки ку тесе ярӑн-
тарма хатёр сутуҫсене, ҫавӑн евӗрлӗ ытти йӗксӗке 
сатира ҫулӑмӗ витӗр кӑларса тасатасшӑн поэт: 

"Пӗр бюрократ тепринчен аслӑрах, 
Пӗр бюрократ тепринчен ӑслӑрах, 
Пӗр бюрократ тепринчен чаплӑрах, 
Пурпӗр кашни каскӑн, мӗскӗн, чӑлах". 

("Пӗр бюрократ теприне..."). 
Хальхи вӑхӑтра, обществӑлла ҫӗнӗ строй 

йӗркеленсе-майланса ҫитеймен тапхӑрта, инкек-
синкек айӗнче пӑтранакан-пӗтӗрӗнекен ҫынсем 
те пайтах. Вӗсене шёллет, хӗрхенет автор, ун 
пеккисене патшалӑхӑн хӑйӗн хӳттине илмелле 
тет. Патшалӑх умӗнчи тивӗҫе пурнӑҫланӑ чух
не синкер лару-тӑрӑва лекнӗ ҫынсен шӑпи пир
ки те калама манмасть Б.Борлен. 

"Ҫӗршыв хушсассӑн кӗтӗмӗр 
Эпир Чернобыль авӑрне, 
Унтан тухӑссӑн пӗлтӗмӗр 
Малашлӑхра мӗн кӗтнине. 

Вун саккӑрта эп вӑйлӑччӗ, 
Пачах пӗлмен чир-чӗр мӗнне, 
Чернобыль ватрӗ, вӑтӑрчӗ 
Чӑваш каччин кунне-ҫулне". 

("Чернобыль паттӑрӗн хӳхлввӗ"). 

Чӑваш халӑхӗн хальхипе иртнӗ пурнӑҫӗ, унӑн 
малашлӑхӗ, культурипе искусствин ыранхи кунӗ 
канӑҫсӑрлантарать Борис Борлена. Епле ан шу-
хӑшлаттартӑр-ха тӑван халӑхӑн шӑпи? Ҫакӑн 
ҫинчен ҫырни икӗ кӗнекинче те пайтах. Сӑвӑсен 
ячӗсемех вӗсенчи тӗп шухӑша уҫса параҫҫӗ: 
"Чӑваш пӗтсен тӗнче пӗтет", "Паянхи сӑвӑҫ -
юрӑҫ", "Калаҫатпӑр ҫӗнӗлле", "Яваплисем эпир 
пурте", "Хурланса хурласа сӑвӑлатӑп". Япӑха 
хурлать, виртлет, унран кулать Борлен. Сӑвӑ-
сенче юмор вӑйлӑ, сарказм, гротексклӑх пысӑк. 
Этеме пичӗ-куҫӗ нӗрсӗр, кӗлетки-ҫурӑмӗ ки-
петсӗр, утни-тӑни вырнаҫусӑр пулнишӗн питле-
мест поэт. Ӑна этемӗн ӑшӗ-чикки хура, кӑмӑлӗ 
начар, йӑли-йӗрки пӳтсӗр, чысӗ-совеҫӗ таса мар 
пулни тарӑхтарать, пӑшӑрхантарать. Ҫавӑн пек 
ҫынсене "ҫылӑхсӑр" пурӑнма вӗрентес дидактил-
ла шухӑш пачах та ҫук Борлен пуҫӗнче. Ҫакна 
вӑл хӑйӗн сӑввисенче поэзи меслечӗпе усӑ кур
са пурнӑҫланӑ. 

Пурнӑҫра начарри те пур, лайӑххи те сахал 
мар. Лайӑххине асӑрхаман сӑвӑҫ, сӑвӑҫ та мар. 
Борис Борлен пурнӑҫа пӗр енлӗ ҫеҫ курмасть. 
Вӑл лайӑххине асӑрхама та пӗлет, пархатарлӑ 
ҫынсемпе малалла утма пулӑшакан пулӑмсем 
пирки хавхаланса ҫырать: 

"Хӗвел ялкӑшса тӳпене ҫул хывать, 
Ирхи Атӑла ылтӑн-кӗмӗл сапать, 
Тӑван ҫӗршывра ҫӗнӗ кун пуҫланать, 
Управҫӑ-анне хулана саламлать". 

("Управҫӑ-анне "). 
Е тата: 

"Чӑн чӑваш яланах , 
Чӑвашла вулать, 
Ҫакӑн пек маттур ҫынна 
Хисеплес пулать. 
Ма тесессӗн вӑл манман 
Хӑйӗн чӗлхине, 
Манкрута тухса кайман, 
Ҫук, сутман чунне". 

Борис Борленӑн чӗлхи сӑнарлӑ, сӑвӑ хывас 
маҫтӑрлӑхӗ пысӑк. Хӑйне евӗрлӗ, ҫав вӑхӑтрах 
чат хӑйӗн, Апла пулин те Петӗр Хусанкайӑн, 
Ухсай Якковӗн традицийӗсене манса каймасӑр 
ӗҫлени те сисӗнсех тӑрать. Аллӑ ҫул каярах 
Петӗр Хусанкай Борис Тихоновен "Кӗсменсем 
тӑкаҫҫӗ кӗмӗл" сӑвви ҫӗнӗлле янрани ҫинчен те 
ҫырнӑччӗ. Унтанпа ҫур ӗмӗр ытла иртсе кайрӗ. 
Борис Борлен ҫамрӑк мар ӗнтӗ, саккӑрмӗш те-
ҫеткепе пырать. Сывлӑхӗ ҫирӗпех мар пулин те 
ӗҫлес тесех ӗҫлет-ха. Ун алли витӗр ҫӗнӗ сӑвӑ-
сем те шӑранса тухӗҫ-ха, анчах та ватлӑх ҫул-
сенче пысӑк малашлӑх пирки ӗмӗтленме йывӑр-
тарах. Сӑвӑ ҫырас ӑсталӑха вӑл иртнӗ ӗмӗрӗн 
аллӑмӗш ҫулӗсенчех алла илнӗ. Анчах та хӑй-
ӗнчен килнӗ тата хӑйӗнчен килмен сӑлтавсене 
пула унӑн вӑтӑр ҫул тӑван литературӑран, тӑ-
ван поэзирен татӑлса пурӑнмалла пулса тухнӑ, 
Пушкӑртстанра, унтан Хусанта хаҫат-журнал-
сенче ӗҫленӗ. Ҫакна та асӑнса хӑварар. Борис 
Борлен Стерлитамак хулинче вӑрах вӑхӑт хуш-
ши ӗҫпе вӗрентӳ комбинатне йӗркелесе ярса, 
директор пулса ӗҫленӗ. РФ халӑха вӗрентес ӗҫ 
отличникӗн ятне тивӗҫнӗ. Ҫав вӑхӑтрах интер-
нат-шкулта чӑваш ачисем валли педкурс, педу-
чилищӗре чӑваш ачисен уйрӑмне йӗркеле-
се янӑ. Стерлитамакри пединститутра чӑваш 
ачисен уйрӑмне уҫассишӗн те сахал мар вӑй 
хунӑ. Пушкӑртстанри чӑваш ҫамрӑкӗсене ятарлӑ 
ушкӑнсенче вырӑнтах экзаменсем тыттарса 
Шупашкарти пединститута ӑсатнӑ. Хусанта, "Сӑ-
вар" хаҫат редакторӗн заместителе пулса 
ӗҫленӗ вӑхӑтра педуниверситетра чӑваш ачи
сен уйрӑмне йӗркелесе янӑ, унтах лекцисем 
вулама та ӗлкӗрнӗ. Пенсие тухсан, Шупашкара 
куҫса килсен, ватӑлӑх енне кайсан, тепӗр хут 
поэзи ытамне кӗрсе ӳкнӗ.. . 

Б.Борлен шӑпи республика тулашӗнче пурӑ-
накан ытти сӑвӑҫ-юрӑҫсен, ҫыравҫӑсен шӑпипе 
те пӗрешкелех мар-ши? Тен, вӑхӑтра асӑрхама-
стпӑр, вӑхӑтра ҫул та памастпӑр эпир вӗсене? 
Ку вара урӑх тема. 

Хальлӗхе эпир Борис Борленӑн чуна тивекен 
сӑввисемпе вулакана паллашма сӗнетпӗр. 

Г е н н а д и й УТКИН. 


